
ᒪᓕᒐᓕᐅᖅᑎ ᑖᒻᒪ ᓴᒻᒧᕐᑐᕐᒧᑦ 
 
ᐱᖁᔭᒃᓴᖅ 37 ᐊᓯᔾᔨᕈᑎᒃᓴᖅ ᓄᓇᕗᑦ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᒃ 
 

ᑎᑎᕋᖅᐳᖓ ᓂᕈᐊᖅᑎᒋᔭᐅᓪᓗᖓ ᒫᓂᑲ ᐃᐅᓪᒧᑦ ᐊᒻᒪᓗ ᑐᓂᖃᓯᐅᑎᕙᕋ 
ᑖᒃᓱᒥᖓ ᑎᑎᖅᑲᕐᒥᒃ ᖃᐅᔨᒪᖃᑕᐅᓂᐊᕐᒪᑦ ᐃᓱᒫᓗᒋᔭᓐᓂᒃ ᐃᓕᒃᓯᓐᓄᑦ ᑐᓂᔭᓐᓂᒃ. 
ᐃᓱᓕᑦᑎᓚᐅᖅᓯᒪᕗᖓ ᐃᓕᓐᓂᐊᕐᓂᕐᒥᒃ ᓄᓇᑦᓯᐊᖅ ᒐᕙᒪᕆᑎᓪᓗᑎᒍᑦ, ᓲᖃᐃᒻᒪᓕ 
ᑕᐃᒃᑯᐊ ᕿᑭᖅᑖᓗᖕᒥᑦ ᐃᓕᓐᓂᕐᓂᓕᕆᔨᒃᑯᑦ ᑲᑎᒪᔨᐅᑎᓪᓗᒋᑦ ᐱᔪᓐᓇᕐᓂᖃᓚᐅᖅᑎᓪᓗᒋ 
ᒪᑯᓂᖓ ᐃᓕᓐᓂᐊᖅᑕᐅᔪᒃᓴᕐᓂᒃ ᐃᓗᓕᖏᓐᓂᒃ, ᑲᒪᒋᔭᖃᕐᓂᖅ, ᐊᑐᐊᒐᓕᕆᓂᖅ ᐊᒻᒪᓗ 
ᐃᖅᑲᓇᐃᔭᖅᑎᑖᕐᓂᖅ. ᐃᓕᑕᕆᕙᒃᑲ ᐊᒻᒪᓗ ᖁᔭᓕᕙᒃᑲ ᒫᓐᓇᐅᔪᖅ ᐱᓇᓱᐊᑦᑎᐊᖃᑦᑕᕋᒪ 
ᐊᒻᒪᓗ ᐅᐱᒍᓱᒃᖢᖓ ᐃᓅᒐᒪ. ᐱᕈᖅᓴᖅᑎᑕᐅᓚᐅᖅᐳᖓ ᓯᖕᓇᒃᑑᒪᖁᔭᐅᓪᓗᖓ ᓄᓇᕗᒻᒥ 
ᐱᑕᖃᕐᓂᐊᕐᓂᖓᓐᓂᒃ ᐃᓄᐃᑦ ᐊᒻᒪᓗ ᓄᓇᓖᑦ ᐊᐅᓚᑦᑎᓂᐊᕐᓂᕋᖅᑕᐅᓪᓗᑎᒃ 
ᐊᒃᑐᐃᓂᖃᕐᓗᑎᓪᓗᒃ ᐋᔨᕈᑎᓂᒃ ᕿᑐᕐᖓᑦᑎᓐᓂᒃ ᐊᒻᒪᓗ ᐃᕐᖑᑕᑦᑎᓐᓂᒃ. ᒫᓐᓇᒧᑦ 
ᓯᓚᑦᑐᓴᕐᕕᖕᒧᑦ ᐃᓕᓐᓂᐊᕆᐊᒃᑲᓐᓂᖅᓯᒪᓪᓗᖓ ᐋᓐᑎᐅᕆᔫ (Ontario) ᐊᒻᒪᓗ 
ᒪᓕᒐᓕᕆᔨᐅᓂᕐᒧᑦ ᒫᓐᓇ ᐃᓕᓐᓂᐊᕐᖢᖓ. ᐊᐃᑦᑖᖑᒐᓗᐊᖅ, ᕿᑐᕐᖓᒃᑲᓕ ᑕᐃᒫᑦᑎᐊᖅ 
ᐃᓕᓐᓂᐊᖅᑎᑕᐅᓯᒪᖏᒻᒪᑕ. ᐅᐱᒋᕕᔾᔪᐊᕐᑕᒃᑲ ᕿᑐᕐᖓᓕᒫᒃᑲ ᑭᓯᐊᓂ ᖃᐅᔨᒪᕗᖓ 
ᐃᓕᓐᓂᐊᕐᓂᓕᕆᔾᔪᑎᖏᑦ ᐃᓱᒪᒋᔭᖃᖅᑳᖅᓯᒪᖏᑦᑎᐊᕐᒪᑦ ᐱᐅᓛᖑᓇᔭᖅᑐᓂᒃ ᐃᓚᑰᔪᒥᒃ 
ᐃᓕᓐᓂᐊᖅᑎᑕᐅᓯᒪᖕᒪᑕ.  

ᑕᐃᒪᙵᓂ ᐄᐳᕈᓪ 1, 1999ᒥᒃ ᐱᒋᐊᕐᖢᒍ ᐃᓕᓐᓂᐊᕐᓂᓕᕆᔨᒃᑯᑦ 
ᓄᓇᕗᒻᒥᐅᓄᑦ ᑲᒪᑦᑎᐊᙱᓗᐊᕐᓂᕐᒥᓄᑦ ᐱᔭᒃᓴᒥᓂᒃ ᑐᙵᐅᑦᑎᓯᒪᖕᒪᑕ. ᓯᕗᓪᓕᕐᒥᒃ 
ᑕᒻᒪᕈᑎᒋᓚᐅᖅᑕᖏᑦ ᐱᖁᔨᓚᐅᖅᓯᒪᑎᓪᓗᒋᑦ ᐲᖅᓯᖁᔨᓂᕐᒥᒃ ᐊᕕᒃᑐᖅᓯᒪᔪᓂᒃ ᑲᑎᒪᔨᓂᒃ 
ᐃᓕᓐᓂᐊᖅᑐᓕᕆᔨᒃᑯᓐᓂᒃ. ᑕᒻᒪᕈᑎᒋᓯᒪᒻᒥᔭᖏᑦ ᐃᒃᐱᖕᓂᐊᕆᑦᑎᐊᖏᓐᓂᖏᓐᓂᒃ 
ᓄᓇᕗᑦ ᑐᙵᕕᒃᑯᓐᓂᒃ ᐱᓕᕆᖃᑎᒌᒋᐊᖃᕋᓗᐊᖅᑎᓪᓗᒋᑦ ᓴᖅᑭᑦᑎᒐᓱᓚᐅᖅᓯᒪᑎᓪᓗᒋᑦ 
ᓄᓇᕗᒻᒥᙶᖅᑐᒥᒃ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᒃ. ᐱᓕᕆᖃᑎᖃᑦᑎᐊᖏᓐᓂᖅ 
ᐱᔾᔪᑕᐅᓪᓗᓂ ᐃᓕᓐᓂᐊᖅᑐᓕᕆᔨᒃᑯᑦ ᐃᒥᒃᑯᑦ ᑲᔪᓯᒋᐊᖃᕋᓱᓕᓚᐅᖅᐳᑦ. ᓯᕗᓪᓕᕐᒥᒃ 
ᓴᖅᑭᑕᐅᒋᐊᓚᐅᖅᑐᖅ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᑲᔪᓯᓚᐅᙱᐳᖅ. ᓄᑖᕐᒥᒃ 
ᓴᖅᑭᑦᑎᒋᐊᕐᖢᑎᒃ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᓄᖅᑲᖅᑎᑕᐅᑦᑎᐊᒻᒪᕆᓚᐅᖅᓯᒪᕗᖅ. 

2008ᙳᓚᐅᖅᑎᓐᓇᒍ, ᐃᓕᓐᓂᐊᖅᑐᓕᕆᔨᒃᑯᑦ ᐅᔾᔨᕈᓱᓚᐅᖅᐳᑦ 
ᐊᔭᐅᖅᑐᐃᑦᑎᐊᕐᓂᐊᕈᑎᒃ ᓇᖕᒥᓂᒃ ᓴᖅᑭᑦᑎᓗᑎᒃ ᑭᓯᐊᓂ, ᐊᓱᐃᓛᒃ ᓴᖅᑭᑦᑎᓚᐅᖅᐳᑦ 
ᑭᒡᒐᖅᑐᐃᔨᒃᑯᑦ ᐃᓕᓐᓂᐊᖅᑐᓕᕆᒃᑯᑦ ᓄᓇᕘᒥᒃ (ᑭᒡᒐᖅᑐᐃᔨᒃᑯᑦ). ᐃᓕᓐᓂᐊᕐᓂᓕᕆᔨᒃᑯᑦ 
ᓴᙱᔪᓐᓇᕐᓂᖏᓐᓂᒃ ᒥᑭᓪᓕᒋᐊᖅᑎᑦᑎᓚᐅᖅᐳᑦ 2008 ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᒃ 
ᐱᔪᓐᓇᕐᓂᖏᑦ ᓇᓗᓇᐃᕆᓪᓗᓂᒋᑦ. 2008 ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐ 
ᑐᑭᒧᐊᖅᑎᑦᑎᓯᒪᓚᐅᕆᓪᓗᓂ ᖃᐅᔨᓴᖅᑕᐅᔭᕆᐊᖃᓗᐊᕐᖢᓂ ᑕᓪᓕᒪᓂᒃ ᐊᕐᕌᒍᓂᒃ 

ᐊᓂᒍᖅᐸ. ᑭᓯᐊᓂᓕ ᐃᓕᓐᓂᐊᕐᓂᓕᕆᔨᒃᑯᑦ ᑲᔪᓯᑎᑦᑎᓚᐅᙱᓚᑦ ᐱᔭᕆᐊᖃᖅᑕᖓᓐᓂᒃ 
ᖃᐅᔨᓴᓚᐅᙱᑎᓪᓗᒋᑦ 2013/2014ᒥᒃ. ᐊᒻᒪᑦᑕᐅᖅ, ᐃᓕᓐᓂᐊᕐᓂᓕᕆᔨᒃᑯᑦ 
ᐊᑐᖅᓯᒪᙱᒻᒪᕆᒃᐳᑦ ᐱᔪᓐᓇᕐᓂᖃᕐᑎᓪᓗᒋᑦ ᐃᓕᓐᓂᐊᕌᓂᒃᑎᑦᑎᒋᐊᖃᕋᓗᐊᕐᓂᖏᓐᓂᒃ. 
ᑕᒪᒃᑯᐊ ᐱᔾᔪᑎᒋᔭᐅᔪᑦ ᑮᓇᐅᔭᖃᑦᑎᐊᙱᑎᑦᑎᓂᖅ, ᐃᓕᓐᓂᐊᖅᑎᑦᑎᙱᓐᓂᖅ ᐊᒻᒪᓗ 
ᐱᓕᒻᒪᒃᓴᐃᑦᑎᐊᖏᓐᓂᖏᓐᓂᒃ ᐃᓕᓐᓂᐊᕐᓂᓕᕆᔾᔪᑎᓕᒫᕐᓂᒃ ᓲᕐᓗ ᐃᓕᓴᐃᔨᓂᒃ 
ᐃᓕᓐᓂᐊᖅᑎᑦᑎᓂᖅ, ᐃᓕᓐᓂᐊᕐᑐᓕᕆᒃᑯᓐᓂᒃ ᐃᓕᓐᓂᐊᖅᑎᑦᑎᓂᖅ,  ᐃᓕᓐᓂᐊᕐᕕᓐᓂᒃ 
ᐃᓕᓐᓂᐊᖅᑕᐅᔭᕆᐊᓕᖕᓂᒃ, ᐅᖃᐅᓯᓕᕆᓂᒃᑯᑦ ᐃᓕᓐᓂᐊᖅᑎᑦᑎᓂᖅ ᐊᒻᒪᓗ 
ᐃᑲᔪᖅᑕᐅᒃᑲᓐᓂᕐᓗᑎᒃ ᐃᓕᓐᓂᐊᕐᑎᑦᑎᔾᔪᑎᓂᒃ. 

ᐱᖁᔭᒃᓴᖅ 37 ᓱᕋᒃᑎᒃᑲᓐᓂᓪᓗᐊᖏᒃᑲᓗᐊᕐᖢᓂ ᓱᕋᒃᑎᕆᒃᑲᓐᓂᕐᓂᐊᖅᑐᖅ 
ᑐᓂᔭᐅᓯᒪᔪᖅ ᑲᑎᒪᔨᕋᓛᓄᑦ ᖃᐅᔨᓴᖁᔭᐅᓪᓗᓂ. ᐱᖁᔭᒃᓴᖅ ᓄᓇᕗᒻᒥᐅᓂ 
ᓇᓗᓇᖏᒻᒪᕆᒃᐳᖅ ᐃᑲᔫᑎᐅᔾᔮᖏᓐᓂᖓᓐᓂᒃ. ᐊᐃᑦᑖᖑᒐᓗᐊᖅ ᑭᓯᐊᓂ 
ᐃᓱᒫᓘᑎᒋᖃᑕᐅᕙᕋ. ᒪᓕᒐᕐᒥᒃ ᐊᓯᔾᔨᕈᒪᓂᖏᑦ ᓱᕋᒃᓴᐃᒃᑲᓐᓂᑐᐃᓐᓇᕐᓂᐊᕐᒪᑕ, 
ᓱᕋᒃᓴᖅᓯᒫᓂᒃᑕᖏᓐᓂᒃ. ᐃᖅᑲᐅᒪᖁᕙᔅᓯ ᑕᐃᒪᙵᓂ 1999ᒥᒃ, ᐃᓕᓐᓂᐊᕐᕕᖕᒥᑦ 
ᐃᓱᓕᑦᑎᕙᓪᓕᐊᔪᑦ ᐊᒻᒪᓗ ᐃᓕᓐᓂᐊᕆᐊᖏᓐᓇᖅᐸᓪᓕᐊᔪᑦ ᓈᓴᐅᑎᖏᑦ 
ᖁᕝᕙᕆᐊᖅᓯᒪᓗᐊᖏᖢᑎᒃ ᐊᒻᒪᓗ ᐃᓕᓐᓂᐊᕌᓂᖏᓪᖢᑎᒃ ᐊᓂᐊᕋᖅᐸᓪᓕᐊᔪᑦ 
ᐊᒥᓲᓂᖅᓴᐅᖏᓐᓇᖅᖢᑎᒃ. ᓄᓇᕗᒻᒥ ᓈᓴᐅᑎᓕᕆᔨᒃᑯᑦ ᖃᐅᔨᒋᐊᕐᕕᒋᓪᓗᒋ, 
ᓇᓗᓇᐃᕆᓯᒪᕗᑦ ᐃᓕᓐᓂᐊᓕᓵᖅᐸᓪᓕᐊᔪᑦ ᐅᓄᖅᓯᒋᐊᖏᓐᓇᖅᓯᒪᖃᑦᑕᖅᖢᑎᒃ 500ᓂᒃ. 
ᐊᒻᒪᑦᑕᐅᖅ, ᑕᐃᒪᙵᓂ 1999ᒥᒃ ᐱᒋᐊᖅᖢᒍ 3132 ᖑᓪᓗᑎᒃ ᐃᓱᓕᑦᑎᔪᑦ ᓄᓇᕗᑦ 
ᐃᓕᓐᓂᐊᕐᕕᖏᓐᓂᒃ. ᑎᓴᒪᐅᓪᓗᐊᖅᑑᒐᓗᐊᑦ ᐊᑕᐅᓯᑐᐊᖅ ᐃᓱᓕᑦᑎᓕᕐᖢᑎᒃ. ᓈᓴᐅᑏᑦ 
ᓴᖅᑭᑕᐅᓯᒪᔪᑦ 1999ᒧᑦ ᑎᑭᐅᑎᓯᒪᙱᑦᑐᑦ ᖃᓄᑎᒋ ᐃᓕᓐᓂᐊᕐᕕᖕᓂᒃ 
ᐊᑎᓕᐅᖅᑕᐅᖃᑕᐅᓯᒪᔪᑦ ᐊᒻᒪᓗ 2003-2014ᒧᑦ. ᑕᑯᓇᒃᖢᒋ, ᐅᔾᔨᕐᓇᕈᑕᐅᕗᖅ 
ᐅᑭᐅᖏᑦᑎᒍᑦ ᖁᕝᕙᓯᒃᑎᑦᑎᖃᑦᑕᕐᓂᖏᑦ ᓇᓗᓇᖏᓪᓚᕆᒃᑐᖅ. ᓈᓴᐅᑎᖏᑦ ᐃᒪᐃᒻᒪᑕ 

 
ᖁᕝᕙᓯᖕᓂᓕᒃ 9  ᐃᓕᓐᓂᐊᖅᑐᖁᑎᖏᑦ 8137 
ᖁᕝᕙᓯᖕᓂᓕᒃ 10  ᐃᓕᓐᓂᐊᖅᑐᖁᑎᖏᑦ 12,461 
ᖁᕝᕙᓯᖕᓂᓕᒃ 11 ᐃᓕᓐᓂᐊᖅᑐᖁᑎᖏᑦ 8050 
ᖁᕝᕙᓯᖕᓂᓕᒃ 12 ᐃᓕᓐᓂᐊᖅᑐᖁᑎᖏᑦ 6094 
ᐃᓱᓕᑦᑎᔪᑦ  ᐃᓕᓐᓂᐊᕌᓂᒃᑐᑦ 3132 
 
ᑕᒪᒃᑯᐊ ᑲᔪᓯᑎᑕᐅᑦᑎᐊᖅᓯᒪᙱᑦᑐᕕᓃᑦ ᐃᓕᒃᓯᓐᓄᑦ ᐃᓱᒫᓘᑎᐅᓕᖅᐳᑦ. 

ᐃᓱᒪᒃᓴᖅᓯᐅᕆᐊᖃᖅᐳᓯ ᑕᒪᒃᑯᐊ ᑲᔪᓯᑎᑕᐅᓯᒪᖏᑦᑐᕕᓃᑦ ᑕᐃᒫᖏᓐᓈᓗᒃ 
ᑲᔪᓯᑎᑕᐅᓐᓂᐊᒪᖔᑦ ᐊᒻᒪᓗ ᐸᓯᔭᒃᓴᐅᑎᑦᑎᔭᕆᐊᖃᖅᐳᓯ ᐃᓕᓐᓂᐊᕐᓂᓕᕆᔨᒃᑯᓐᓂᒃ 
ᖃᓄᖅᑑᕋᖅᑎᓪᓗᓯ. 

ᐱᖁᔭᒃᓴᖅ 37 ᐊᒻᒪᓗ 2008 ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ 
ᐅᖃᓕᒫᖅᓯᒪᓕᖅᐸᒃᑲ ᖃᓰᖅᓱᕐᖢᒋᒃᑭᐊᖅ ᐱᔾᔪᑎᒋᓪᓗᒋ ᐃᓱᒫᓗᒻᒪᕆᒃᐳᖓ 
ᐃᓕᓐᓂᐊᕐᓂᓕᕆᔨᒃᑯᑦ ᑐᕌᕆᓯᒪᔭᖏᓐᓂᒃ. ᐊᓯᓕᒫᕗᑦ ᓄᓇᕗᑦ ᓯᓚᑖᓂᒃ ᒐᕙᒪᖃᖅᑐᑦ 
ᐱᓕᕆᓯᒪᖕᒪᑕᓕ ᐱᓕᕆᓂᐊᕐᓂᕋᖅᑕᖏᓐᓂᒃ ᓄᓇᖃᖅᑳᖅᓯᒪᔪᑦ ᐱᕚᓪᓕᖁᔭᐅᓪᓗᑎᒃ. 
ᓅᕙ ᓯᑰᓴ (Nova Scotia) ᒥᒃ ᓲᕐᓗ ᒪᓕᒐᓕᐅᖅᓯᒪᕗᑦ ᒐᕙᒪᑐᖃᒃᑯᓐᓄᑦ ᐊᒃᑐᐊᓂᓕᖕᒥᑦ 
ᒥᒃᒫ (ᐊᓪᓚᖁᑎᖏᑦ) ᐃᓕᓐᓂᐊᕐᓂᓕᕆᔾᔪᑎᒥᒃ ᐊᐅᓚᑕᐅᔪᒥᒃ ᒥᒃᒫ (ᐊᓪᓚᖁᑎᖏᓐᓂᒃ) 

ᓄᓇᖃᖅᑳᖅᓯᒪᔪᖁᑎᖏᓐᓂᒃ. ᐅᔾᔨᕆᒋᐊᓪᓚᖁᔨᕗᖓ, ᒪᓕᒐᖅᑕ ᐱᙳᖅᓯᒪᓚᐅᕐᓂᖓ 
ᐄᐳᕈᓪ 1999ᒥᒃ. ᑕᐃᒃᑯᐊᓕ ᐊᒥᓱᙳᖅᐸᓪᓕᐊᖔᖅᖢᑎᒃ ᐃᓱᓕᑦᑎᕙᓪᓕᐊᓂᖏᑦ ᐊᒻᒪᓗ 
ᑎᑭᐅᑎᓯᒪᒻᒪᕆᒃᖢᑎᒃ 70%ᖏᓐᓄᑦ ᐃᓱᓕᑦᑎᕙᓪᓕᐊᔪᑦ ᐊᒻᒪᓗ ᑕᐃᒪᐃᖏᓐᓇᐸᓗᒃᖢᑎᒃ. 

ᓅᕙ ᓯᑰᓴ (Nova Scotia)ᒥᒃ ᐊᑐᖅᑕᐅᔪᖅ ᒪᓕᒃᓴᖅᐳᕐᓕ ᑲᓇᑕᒥᒃ 
ᐊᑐᕐᓂᐊᕐᓂᕆᔭᖏᓐᓂᒃ ᓯᓚᕐᔪᐊᕐᒥᒃ ᐊᖏᖃᑎᒌᒍᑎᒥᒃ ᐱᔪᓐᓇᐅᑎᓂᒃ ᑐᕌᖓᔪᓄᑦ 
ᓄᑕᖅᑲᕐᓄᑦ. ᐃᓚᖓ 29 ᐊᒻᒪᓗ 30 ᑐᕌᖓᕗᑦ ᓄᓇᖃᖅᑳᖅᓯᒪᔪᓕᕆᔾᔪᑎᓂᒃ ᐊᒻᒪᓗ 
ᐃᓕᓐᓂᐊᕐᓂᓕᕆᔾᔪᑎᓂᒃ. ᑲᓇᑕ ᐊᑎᓕᐅᖃᑕᐅᓚᐅᖅᓯᒪᔪᖅ ᑖᒃᓱᒥᖓ ᐊᖏᖃᑎᒌᒍᒻᒥᒃ 
ᐱᓕᕆᐊᒃᓴᖃᖅᐳᑦ ᐊᑐᓕᕆᐊᖃᖢᑎᒃ ᑲᓇᑕᒥᒃ. ᐃᒪᓐᓇ ᑎᑎᕋᖅᓯᒪᕗᑦ: 
 

ᐃᓚᖓ 29   
1. ᒐᕙᒪᑐᖃᐅᔪᑦ ᐃᓚᐅᖃᑕᐅᔪᑦ ᐊᖏᖅᐳᑦ ᐃᓕᓐᓂᐊᕐᓂᓕᕆᓂᖅ ᓄᑐᖅᑲᓄᒃ 
ᑐᑭᒧᐊᕐᓯᒪᔪᒃᓴᕐᓂᒃ ᒪᑯᓂᖓ: 
(ᑎ) ᐱᕚᓪᓕᖅᑎᑦᑎᓂᖅ ᐃᒃᐱᖕᓂᐊᕆᔪᓂᒃ ᓄᑕᕋᐅᑉ ᐊᖓᔪᖅᑳᕆᔭᐅᔪᓄᑦ, 
ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ ᐊᒻᒪᓗ ᐃᒃᐱᖕᓂᐊᕆᔭᖏᓐᓂᒃ ᓄᓇᒋᔭᕐᒥᓐᓂᒃ, 
ᓇᑭᖔᕐᓂᖓᓐᓂᒃ ᐊᒻᒪᓗ ᐊᓯᒋᔭᖏᓐᓂᒃ ᐃᓅᖃᑎᒋᓯᒪᙱᑕᕋᓗᐊᖏᓐᓂᒃ; 
(ᑭ) ᐸᕐᓇᐃᓂᖅ ᓄᑕᕋᕐᒧᑦ ᐱᔪᓐᓇᐅᑎᒋᔭᖏᓐᓂᒃ ᐃᓱᒪᕐᓱᕈᓐᓇᖁᓪᒻᓗᒍ 
ᐃᓅᖃᑎᒌᒍᑎᖏᓐᓂᒃ, ᑐᑭᓯᐅᒪᖃᑎᒌᖁᔨᓂᖅ, ᐅᓇᑕᕕᔾᔪᐊᖅᑐᒦᑦᑕᐃᓕᓂᖅ, 
ᐊᕐᓇᐅᒐᓗᐊᖅᐸᑦ ᐊᖑᑕᐅᒐᓗᐊᖅᐸᑦ ᓇᓕᒧᑎᑕᐅᓗᑎᒃ ᐊᒻᒪᓗ 
ᐱᖃᓐᓂᕇᑦᑎᐊᖁᓂᕐᒧᑦ ᑭᒃᑯᓕᒫᕐᓂᒃ, ᖃᓄᐃᑦᑑᒐᓗᐊᖅᐸᑦ, ᓇᑭᖔᕋᓗᐊᕐᐸᑦ 
ᐊᒻᒪᓗ ᐅᕐᐱᕐᓇᑐᓕᕆᔾᔪᑎᓂᒃ ᐊᒻᒪᓗ ᓄᓇᖃᖅᑳᖅᓯᒪᔪᓂᒃ; 
 
ᐃᓚᖓ 30  
ᑕᐃᒃᑯᓇᓂ ᒐᕙᒪᑐᖃᖁᑎᓖᑦ ᐱᑕᓕᖕᓂᒃ ᐊᔾᔨᒌᖏᑦᑕᕐᑐᓂᒃ ᑭᒃᑯᑐᐃᓐᓇᕐᓂᒃ, 
ᐅᒃᐱᕐᓂᓕᕆᔾᔪᑎᓂᒃ ᐅᕝᕙᓘᓐᓃ ᐅᖃᐅᓯᓕᖕᓂᒃ ᐊᒥᓲᖏᓛᖑᑦᑕᖅᑐᓂᒃ 
ᐅᕝᕙᓘᓐᓃ ᓄᓇᖃᖅᑳᖅᓯᒪᔪᖁᑎᖃᖅᐸᑕ, ᓄᑕᕋᖅ, ᑕᒪᒃᑯᓂᙶᖅᐸᑦ ᓲᕐᓗ 
ᓄᓇᖃᖅᑳᖅᓯᒪᔪᕐᒥᖔᑦᐸᑦ ᐋᒃᑖᖅᑕᐅᔪᒃᓴᐅᙱᓚᖅ ᐱᔪᓐᓇᐅᑎᖏᓐᓂᒃ, 
ᓄᓇᓕᖓᓐᓂᒃ ᐃᓅᖃᑎᒥᓐᓂᒃ, ᐃᓕᖅᑯᓯᐅᖃᑎᒥᓐᓂᒃ, ᐅᒃᐱᕆᔪᓕᕆᔾᔪᑎᖏᓐᓂᒃ 
ᐅᕝᕙᓘᓐᓃ ᐅᖃᐅᓯᖁᑎᒥᓐᓂᒃ. ᖃᕋᑕᐅᔭᑎᒍ ᖃᐅᔨᒋᐊᒃᑲᓐᓂᒐᒃᓴᖅ: 
http://www.ohchr.org/EN/ProfessionalInterest/Pages/CRC.aspx 
 
ᐱᖁᔭᒃᓴᖅ 37 ᑐᒃᓯᕋᕈᑕᐅᕗᖅ ᓄᓇᕗᑦ ᒐᕙᒪᒃᑯᑦ ᐸᓯᔭᒃᓴᕈᖅᑎᑕᐅᖁᔭᐅᓪᓗᑎᒃ 

ᐊᑐᓕᖅᑎᑦᑎᖏᓐᓇᔭᕐᓂᖏᓐᓄᑦ ᑕᒪᒃᑯᓂᖓ ᐃᓚᒋᔭᐅᔪᓂᒃ. ᑕᒪᒃᑯᐊ ᐱᖁᔭᒃᓴᕐᒦᑦᑐᑦ 
ᓄᖑᑎᕆᐊᕋᔭᕐᒪᑕ ᓴᐳᔾᔨᒍᑎᓂᒃ ᐃᓄᐃᑦ ᐅᖃᐅᓯᖏᓐᓂᒃ ᐃᓄᒃᑎᑐᑦ ᐃᓕᓐᓂᐊᖅᑎᑦᑎᓂᖅ 
ᑭᖑᕙᕆᐊᖁᔭᐅᓪᓗᑎᒃ ᐊᒻᒪᓗ ᐲᔭᐃᔪᒪᓂᖏᓐᓄᑦ ᐅᕝᕙᓘᓐᓃ ᐊᓯᔾᔩᔪᒪᓂᖏᓐᓄᑦ 
ᐊᓯᐊᓂᒃ ᒪᓕᒐᕐᒥᒃ ᑕᐃᔭᐅᔪᒥᒃ ᐃᓄᐃᑦ ᐅᖃᐅᓯᖏᓐᓂᒃ ᓴᐳᔾᔨᒍᑎ ᒪᓕᒐᖅ, 
ᑲᔪᓯᒋᐊᖃᖏᒻᒪᕆᒃᑐᑦ. ᑕᒪᒃᑯᐊ ᑲᔪᓯᒃᐸᑕ ᐃᓄᒃᑎᑐᑦ ᓱᒃᑲᓂᕐᓴᕐᒥᒃ 
ᐊᓯᐅᕙᓪᓕᐊᖏᓐᓇᕐᓂᐊᖅᐳᖅ, ᒫᓐᓇᐅᔪᕐᒥᓪᓘᓐᓃ. 

ᐊᒻᒪᑦᑕᐅᖅ, ᐃᓕᓐᓂᐊᖅᑐᑦ ᐃᑲᔪᖅᑕᐅᒃᑲᓐᓂᕆᐊᓖᑦ (inclusive education) 
ᐅᕝᕙᓘᓐᓃ ᖃᐅᔨᓴᖅᑕᐅᔭᕆᐊᓖᑦ ᐊᒃᓱᕈᒃᑲᓐᓂᓛᖅᐳᑦ ᐱᔾᔪᑎᒋᓪᓗᒍ ᐱᖁᔭᒃᓴᖅ 37 
ᓇᓗᓇᖅᓯᒋᐊᓪᓚᒃᓯᒪᑎᑦᑎᓂᖓᓐᓂᒃ. ᐃᓕᓐᓂᐊᕐᓂᓕᕆᔨᒃᑯᑦ ᐱᕕᑭᑎᑦᑎᙱᕕᔾᔪᐊᕐᖢᑎᒃ 

ᑭᒃᑯᑐᐃᓐᓈᖅᑎᑦᑎᓪᓗᑎᒃ, ᐅᖃᓚᐅᖅᓯᒪᒐᓗᐊᖅᐳᑦ ᐊᓯᔾᔩᔪᒪᓪᓗᑎᒃ 
ᐃᑲᔪᖅᑕᐅᒃᑲᓐᓂᕆᐊᖃᖅᑐᑦ ᐊᔪᕐᓇᖏᓐᓂᖅᓴᒃᑯᑦ ᐃᑲᔪᖅᑕᐅᒐᔭᕐᓂᖏᓐᓂᒃ, ᑭᓯᐊᓂ 
ᐱᖁᔭᒃᓴᖅ 37 ᐊᒃᓱᐊᓗᒃ ᐱᕕᑐᔪᒻᒪᕆᐊᓘᓕᖅᑎᑦᑎᓇᔭᖅᐳᖅ.  

ᑕᒪᓐᓇ ᐊᓯᔾᔨᖅᑕᐅᒐᓱᒻᒪᕆᖕᓂᖓ ᐅᔾᔨᕐᓇᓗᐊᒻᒪᕆᒃᑲᓐᓂᖅᐳᖅ ᐅᖃᐅᓯᕆᓪᓗᒍ 
ᐱᔪᓐᓇᐅᑎᒋᔭᐅᔪᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑎᒍᔭᐅᕙᓪᓕᐊᖔᖅᖢᑎᒃ ᐃᓕᓐᓂᐊᕐᕕᖕᓂ 
ᐊᖏᔪᖅᑳᖏᓐᓄᑦ, ᐃᓕᓐᓂᐊᕐᕕᖕᓂ ᐊᓪᓚᕕᓕᕆᔨᖏᓐᓄᑦ ᐊᒻᒪᓗ ᒥᓂᔅᑕᒧᑦ. ᐅᐊᑲᓪᓚᖔ 
ᐃᓕᓐᓂᐊᕐᕕᓐᓄᑦ ᐊᖏᔪᖅᑳᖏᑦ ᐊᒻᒪᑦᑕᐅᖅ ᐃᓛᓐᓂᒃᑯᑦ ᐃᓕᓴᐃᔩᑦ ᒥᓂᔅᑕᑦᑎᐊᒻᒪᕆᒻᒧᑦ 
ᐅᖃᕈᓐᓇᖅᓯᓇᔭᖅᑐᑦ, ᐊᑕᐅᑦᑎᒃᑯᑦ ᐃᓕᓐᓂᐊᖅᑐᓕᕆᔨᒃᑯᑦ ᓄᓇᓕᖕᒥᖕᓂᒃ 
ᑭᒡᒐᖅᑐᒋᐊᒃᓴᖅ ᓄᖑᑎᕆᔭᐅᓪᓗᓂ ᐊᒻᒪᓗ ᒥᓂᔅᑕᒨᕆᐊᒃᓴᖅ ᓇᑲᑎᖅᑕᐅᓪᓗᓂ. ᑕᒪᓐᓇ 
ᑕᑯᔭᒃᓴᐅᕗᖅ ᐃᑲᔪᖅᑕᐅᒃᑲᓐᓂᕆᐊᓕᖕᓄᑦ ᐃᓕᓐᓂᐊᕐᓂᓕᕆᔾᔪᑎᓂᒃ (inclusive 
education), ᒫᓐᓇᐅᔪᖅ ᐃᓕᓐᓂᐊᖅᑐᓕᕆᔨᒃᑯᑦ ᐊᐅᓚᑦᑕᕆᐊᖃᖅᖢᓂᒋ, ᑭᓯᐊᓂ 
ᐱᖁᔭᒃᓴᖅ 37 ᑐᒃᓯᕋᖅᐳᖅ ᑕᒪᓐᓇ ᓅᖁᔭᐅᓪᓗᓂᒃ ᐃᓕᓐᓂᐊᕐᕕᖕᓄᑦ ᐊᖏᔪᖅᑳᖏᓐᓄᑦ. 
ᐊᒻᒪᑦᑕᐅᖅ, ᐃᓕᓐᓂᐊᖅᑐᓕᕆᔨᒃᑯᑦ, ᐱᔪᓐᓇᕐᓂᖏᑦ ᓄᖑᑎᕆᔭᐅᓪᓗᑎᒃ “ᐃᑲᔪᖅᓯᓂᕐᒥᒃ” 
ᐃᓕᓴᐃᔨᒥᒃ ᐱᓕᕆᐊᓂᒃᑎᒍᓐᓇᖁᓪᓗᒋᑦ ᐱᓕᕆᐊᒃᓴᖏᓐᓂᒃ ᐃᓚᖓ 43(2) ᐊᒻᒪᓗ 
“ᐃᓕᓐᓂᐊᖅᑐᓕᕆᔨᒃᑯᑦ ᐃᓚᒋᔭᐅᖏᑦᑐᒃᓴᑦ ᓄᖅᑲᖅᑎᑦᑎᒐᓱᒍᓐᓇᖏᑦᑐᑦ 
ᖃᐅᔨᓴᖅᑐᖃᕐᓂᕈᓂ ᖃᐅᔨᓴᖅᑎᓂᒃ ᑲᑎᒪᔨᓂᒃ” ᐃᓚᖓ 50(3). 

ᑭᒡᒐᖅᑐᐃᖏᑦᑐᖓ ᑭᒡᒐᑐᐃᔨᒃᑯᑦ ᐃᓕᓐᓂᐊᕐᑐᓕᕆᔨᒃᑯᑦ ᓄᓇᕘᒥᒃ, ᑭᓯᐊᓂ 
ᐃᖃᓗᐃᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᑲᑎᒪᔨᐅᖃᑕᐅᓚᐅᖅᓯᒪᕗᖓ ᐅᔾᔪᕈᓯᓕᖅᑎᓪᓗᑕ 
ᐱᑕᖃᓕᕆᐊᖃᕐᓂᖓᓐᓂᒃ ᑭᒡᒐᖅᑐᐃᔨᓂᒃ. ᑭᒡᒐᖅᑐᐃᔨᒃᑯᑦ ᑐᓴᕐᓂᖅᐳᑦ 
ᑐᓴᒐᒃᓴᐅᓂᖓᓐᓂᒃ ᓄᓇᕗᒻᒥᖔᖅᖢᓂ, ᐱᔾᔪᑎᒋᓪᓗᒍ ᓴᖅᑭᓚᐅᕐᓂᖓᓐᓂ 
ᓄᓇᓕᖕᓂᖔᖅᖢᓂ. ᐃᓕᓐᓂᐊᖅᑐᓕᕆᔨᒃᑯᑦ ᐊᓯᐅᖅᑲᓯᒪᓂᕋᐃᓚᐅᕐᒪᑕ ᐊᕕᒃᑐᖅᓯᒪᔪᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐲᔭᖅᑕᐅᓚᐅᖅᑎᓪᓗᒋᑦ. ᐃᓕᓐᓂᐊᕐᓂᓕᕆᔨᒃᑯᑦ ᑐᒃᓯᕋᖅᑕᖓ 
ᐃᓇᒌᔪᒪᓪᓗᑎᒃ ᑭᒡᒐᖅᑐᐃᔨᒃᑯᓐᓂᒃ ᐅᔾᔨᕐᓇᖅᐹᓪᓕᕈᑕᐅᕗᖅ ᐸᓚᖅᑎᑦᑎᒐᓱᖕᓂᖏᓐᓂᒃ 
ᓂᐱᖏᓐᓂᒃ ᐊᒻᒪᓗ ᖃᓄᖅᑑᕈᓐᓇᕈᑎᖏᓐᓂᒃ ᐃᓕᓐᓂᐊᖅᑐᓕᕆᔨᒃᑯᓐᓂᒃ. 
ᐃᓕᓐᓂᐊᖅᑐᓕᕆᔨᒃᑯᑦ ᓄᓇᖅᑲᑎᒥᓐᓂᒃ ᖃᐅᔨᒪᑦᑎᐊᖅᑐᑦ, ᐱᔭᕆᐊᖃᖅᑕᖏᓐᓂᒃ ᐊᒻᒪᓗ 
ᖃᓄᖅᑑᕈᑎᒃᓴᖏᓐᓂᒃ, ᐋᖅᑭᒋᐊᕈᑎᖏᓐᓂᓪᓗ. ᐃᓇᖏᖅᑕᐅᒃᐸᑦ ᑎᒥᑐᐃᙳᖅᑎᑕᐅᒃᐸᑕ 
ᓄᓇᓖᑦ ᐱᔪᓐᓇᕐᓂᖏᑦ ᓇᕿᑎᕆᔭᐅᑐᐃᓐᓇᕐᓂᐊᕐᒥᔪᑦ ᓄᓇᓕᖕᓂᑦ 
ᐊᔭᐅᖅᑐᐃᒐᓱᒃᑲᓗᐊᕐᐸᑕ. ᒐᕙᒪᒃᑯᑦ ᐊᖏᔪᐊᓘᕌᓂᒃᑐᑦ, ᐱᑖᒃᑲᓐᓂᕆᐊᑐᙱᑦᑐᑦ 
ᐊᐅᓚᑕᒻᒥᓐᓂᒃ ᐱᐅᓯᕚᓪᓕᕈᑕᐅᓇᔭᖏᑦᑐᑦ ᓄᓇᓕᖕᓂᒑᕆᐊᖃᖅᑐᓂᒃ 
ᐊᐅᓚᑕᐅᓇᔭᖅᑐᓂᒃ ᐱᐅᓯᕚᓪᓕᖁᒐᓗᐊᕐᖢᒍ ᐃᓕᓐᓂᐊᕐᓕᓂᕆᔾᔪᑎᒃᓴᒃ ᓄᓇᕗᒻᒥ. 

ᒫᓐᓇᐅᔪᖅ, ᐅᐱᒍᓱᒃᐳᖓ ᓄᓇᕗᑦ ᑐᙵᕕᒃᑯᓐᓂᒃ ᐃᓚᒋᔭᐅᖃᑕᐅᒐᒪ 
ᐅᖃᖅᓯᒪᑎᓪᓗᒋᑦ ᐱᖁᔭᒃᓴᖅ 37 ᑲᔪᓯᖁᔭᐅᖏᑦᑎᐊᒻᒪᕆᒃᑎᓪᓗᒍ ᐱᖁᔨᕗᖔᑎᒍᑦ 
ᓴᖅᑭᑦᑎᓚᐅᖅᑎᓪᓗᒋ ᒫᑦᓯᐅᓚᐅᖅᑐᒥᒃ. ᑐᑭᒧᐊᖅᑎᑦᑎᓂᖏᑦ ᐃᑲᔪᖅᓯᖅᐸᒃᑲ. 
ᑐᓴᐅᒪᖕᒥᔪᖓ ᑭᒡᖓᖅᑐᐃᔨᒃᑯᑦ ᐅᖃᖅᓯᒪᒋᓪᓗᑎᒃ ᑲᔪᓯᖏᑦᑎᐊᒻᒪᕆᖁᔨᓐᓗᑎᒃ 
ᐱᖁᔭᒃᓴᖅ 37ᒥᒃ. ᑕᒪᒃᑯᐊ ᑎᒥᓯᐅᔪᑦ ᐱᒻᒪᕆᐊᓘᔪᑦ ᑭᒡᒐᖅᑐᐃᒻᒪᕆᒻᒪᑕ ᐃᓄᖕᓂᒃ ᐊᒻᒪᓗ 
ᐃᓕᓐᓂᐊᕐᓂᓕᕆᔾᔪᑎᓂᒃ. ᓈᓚᒃᑯᔅᓯᐅᒃ ᓇᓗᓇᐃᕈᑕᐅᓂᐊᖅᐳᖅ ᑐᑭᓯᐅᒪᓂᔅᓯᓐᓂᒃ 
ᐊᒻᒪᓗ ᖃᐅᔨᕚᓪᓕᒃᑲᓐᓂᕈᑎᔅᓯᓐᓂᒃ ᐱᒻᒪᕆᐊᓘᓐᓂᖓᓐᓂᒃ ᒫᓐᓇᐅᔪᖅ. 
ᐃᓕᓐᓂᐊᕐᓂᓕᕆᔨᒃᑯᑦ ᑎᓕᐅᕆᔭᐅᒋᐊᖃᕋᓗᐊᖅᐳᑦ ᐃᓱᒪᒃᓴᖅᓯᐅᑦᑎᐊᒃᑲᓐᓂᖁᔭᐅᓗᑎᒃ 

ᑐᓐᓂᖅᓱᖅᑕᐅᓚᐅᖅᑑᒐᓗᐊᕐᓂᒃ, ᐊᓚᙳᐊᖏᓐᓇᑐᐃᓐᓇᖅᑎᑕᐅᖏᓪᓗᑎᒃ ᐊᒻᒪᓗ 
ᖃᓚᑦᑐᐃᑐᐃᓐᓇᖏᓪᓗᑎᒃ ᐃᓱᒪᓕᐅᕆᔭᒥᓐᓂᑐᐊᖅ ᐊᑐᕋᓱᒃᑎᑕᐅᖏᓪᓗᑎᒃ. 

ᐊᑏᑐᖅ ᑲᑎᒪᓕᕈᔅᓯ ᐱᔾᔪᑎᒋᓗᒍ ᐱᖁᔭᒃᓴᖅ 37, ᑎᓕᐅᕆᓂᐊᖅᐳᓯ 
ᖃᐅᔨᓴᖅᑎᒋᔭᔅᓯᓐᓂᒃ ᐃᓕᒃᓯᓐᓄᑦ ᑐᓐᓂᖅᓱᖁᓗᒋᑦ ᑐᓂᐅᖃᖅᑕᐅᓚᐅᖅᓯᒪᔪᓂᒃ ᑕᐃᒃᑯᐊ 
ᑲᑎᒪᔨᕋᓛᖑᑲᐃᓐᓇᖅᑐᑦ ᖃᐅᔨᓴᓚᐅᖅᑐᓂᒃ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᑦ ᐊᒻᒪᓗ 
ᑲᑎᒪᔾᔪᑕᐅᓚᐅᖅᑐᓂᒃ ᒪᐃ 2015ᒥᒃ, ᐃᓕᒃᓯᓐᓄᑦ ᑐᓂᔭᐅᖁᓪᓗᒋᑦ. ᐅᔾᔨᕐᓱᕐᓂᐊᖅᐳᓯ 
ᐊᒥᓱᓂᒃ ᑐᓂᐅᖅᑲᖅᑕᐅᓚᐅᖅᖢᑎᒃ ᐊᒻᒪᓗ ᐅᖃᐅᓯᒃᓴᖃᐅᓚᐅᕐᖢᑎᒃ 
ᐊᒃᓱᕉᑎᖃᓚᐅᕋᓗᐊᖅᐳᑦ ᐊᓯᔾᔨᖅᑕᐅᔪᒃᓴᕐᓄᑦ ᒥᒃᓵᓄᑦ ᐃᓱᒪᐃᓐᓇᖁᒧᑦ ᓄᓇᕘᒧᑦ 
ᑐᕌᖓᖁᓪᓗᒋᑦ. ᐊᐃᑦᑖᖑᒐᓗᐊᖅ, ᑭᓯᐊᓂ ᐃᓕᓐᓂᐊᕐᓂᓕᕆᔨᒃᑯᑦ ᓱᓪᓗᕋᓛᑯᓗᒃᑎᑐᑦ 
ᑕᐅᑐᑐᐃᓐᓇᕐᒪᑕ, ᑕᒪᒃᑯᐊ ᑐᓂᐅᖅᑲᖅᑕᐅᓚᐅᖅᑐᑦ ᐅᖃᐅᖏᓯᕆᔭᐅᓚᐅᖅᑐᓪᓗ 
ᐊᑐᓕᖅᑕᐅᓯᒪᖏᑦᑎᐊᒻᒪᕆᒻᒪᑕ.  

ᐊᒥᓲᔪᑎᒍᑦ ᓄᓇᕗᒻᒥᐅᑦ ᐃᓕᒃᓯᓐᓂᒃ ᓯᕗᓕᖅᑎᐅᖁᔨᕗᑦ ᒪᓕᒐᓕᐅᖅᑎᐅᒐᔅᓯ. 
ᐊᒥᓲᔪᑎᒍᑦ ᓄᓇᕗᒻᒥᐅᑦ ᐃᓕᒃᓯᓂᒃ ᑎᓕᐅᕆᒻᒪᕆᒃᐳᒍ ᐊᓯᔾᔩᖁᔨᓂᕐᒥᒃ ᐊᒻᒪᓗ 
ᐃᖅᑲᐅᒪᐃᓐᓇᖁᓪᓗᓯ ᓄᓇᕗᒻᒥᐅᓂᒃ ᐃᓱᒪᖃᖅᑳᖁᔨᓪᓗᑕ ᐊᒻᒪᓗ ᓄᓇᕗᒻᒧ 
ᓯᖕᓇᒃᑐᕆᔭᐅᓚᐅᖅᑐᖅ ᐱᑕᖃᐃᓐᓇᖁᓪᓗᒍ. ᑎᓕᐅᕆᒻᒪᕆᒃᐳᖓ ᐃᓕᒃᓯᖕᓂᑦ 
ᐊᑐᒻᒪᕆᖁᓪᓗᖓ ᐊᓯᔾᔩᓂᐊᕈᔅᓯ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᒥᒃ, 
ᑐᕌᒐᖃᖁᔨᒻᒪᕆᒃᖢᖓ ᐊᒥᓱᙳᖅᑎᑦᑎᒃᑲᓐᓂᖅᐹᓪᓕᓂᕐᒥᒃ ᐃᓄᒃᑎᑐᑦ ᐅᖃᐅᓯᖅ 
ᓴᖅᑭᒃᑲᓐᓂᖁᓪᓗᒍ ᐃᓕᓐᓂᐊᕐᕕᑦᑎᓐᓂᒃ, ᐃᓕᖅᑯᓯᖅᐳᑦ ᐊᒻᒪᓗ ᐃᑦᑕᕐᓂᑕᖁᑎᕗᑦ 
ᐃᓗᓕᖃᖁᓪᓗᒋᑦ ᐃᓕᓐᓂᐊᖅᑕᐅᔪᒃᓴᓕᒫᓂᒃ ᐊᒻᒪᓗ ᐃᓕᓐᓂᐊᕌᓂᒃᐸᓪᓕᐊᔪᑦ 
ᐃᓱᓕᑦᑎᕙᓪᓕᐊᓗᑎᒃ ᓈᒻᒪᒃᑐᒥᒃ ᐊᒻᒪᓗ ᐊᔪᖏᑦᑎᐊᖅᑐᓂᒃ ᓯᓚᑦᑐᓇᕐᕕᖕᒨᕈᓐᓇᖅᑐᓂᒃ 
ᑕᐃᒪᐃᑦᑐᒪᒃᐸᑕ. ᐊᖑᓇᓱᒃᑎᐅᔪᒪᒍᑎᒃ ᐊᒻᒪᓗ ᒥᕐᓱᖅᑎᐅᔪᒪᒍᑎᒃ ᑕᐃᒪᐃᑦᑐᒪᒃᐸᑕ. 
ᐅᕙᒍᑦ, ᑕᒪᑦᑕ, ᐃᓕᒃᓯᓐᓂ ᐱᖁᔨᒻᒪᕆᒃᐳᒍ, ᑎᓕᐅᕆᖁᔨᒻᒪᕆᒃᐳᒍ 
ᐃᓕᓐᓂᐊᕐᓂᓕᕆᔨᒃᑯᓐᓂᒃ ᐊᒃᓱᕈᒃᑲᓐᓂᖁᓪᓗᒋᑦ ᐱᔾᔪᑎᖃᓪᓚᑦᑖᖅᓗᑎᒃ ᕿᑐᕐᖓᑎᓐᓂᒃ 
ᐊᒻᒪᓗ ᐃᕐᖑᑕᑦᑎᓐᓂᒃ.ᖃᓄᐃᒃᓴᕋᔭᙱᓚᖓ ᑐᑭᓯᒋᐊᕐᕕᐅᒃᑲᓐᓂᕈᒪᓐᓂᕈᒪ. 
ᑕᕝᕙᑐᐃᓐᓇᐅᓪᓗᖓ 

